
Таълимни технологиялаштириш ғояси янгилик эмас. Бундан 410 йил аввал чех 

педагоги Ян Амос Коменский таълимни технологиялаштириш ғоясини илгари сурган. 

Маълумки, ЮНЕСКО томонидан тан олинган педагогик технология оқими 30 

йилларда барча ривожланган мамлакатларни қамраб олди. 

Таълим технологиясининг таркиби бўлмиш таълим воситалари- ўқув 

материалларини кўргазмали тақдим этиш ва шу билан бирга ўқитиш 

самарадорлигини оширувчи ѐрдамчи материаллар ҳисобланади. 

Таълим воситалари чизмали органайзерлар орқали фикрий жараѐнларни 

кўргазмали тақдим этишни ҳам ўз ичига олади. 

Ёрдамчи таълим воситалари-графиклар, чизмалар, намуналар, модел, муляжлар 

ва хоказо бошқалардан иборатдир. 

Ўқув-услубий материаллар- ўқув материаллари, ўзлаштирилган ўқув 

материалларини мустаҳкамлаш учун машқлар. Булар талабаларнинг мустақил 

ишларини фаоллаштиришга ѐрдам беради. 

Талабаларни ўқув- билиш фаолиятларини жадаллаштиришга ѐрдам берувчи 

таълим воситаларини танлаш ва улардан фойдаланиш қуйидагиларга боғлиқ: 

1) Мақсадни белгилашга; 

2) Асосий билим манбаига; 

3) Таълим усулига; 

4) Ўқув материалининг янгилигига; 

5) Талабаларнинг ўқув имкониятларига. 

Мақсадни белгилаш - педагогик вазифалар аниқланган, ўқув фаолиятининг 

якуний натижалари бир маънода ифодаланган ва бошланғич шартлар маълум 

бўлганда, таълим жараѐнини лойихалаштириш ҳисобланади. 

Таълим воситалари учга бўлиниб улар қуйидагилардан иборат: 

таълимнинг техник воситаси, ѐрдамчи таълим воситаси, ўқув услубий 

материаллар. 

Ҳозирги кунда талабаларнинг ижодий қобилиятларини ривожлантириш, уларда 

мустақил фикр юритиш кўникмаларини шакллантириш орқали салоҳиятли, қўйилган 

муаммони ҳал қила оладиган етук мутахассисларни тайѐрлаш муҳим вазифалардан 

бири ҳисобланади. Таълим жараѐнида талабаларнинг мустақил билим олишларини 

йўлга қўйиш, ижодий қобилиятларини ривожлантириш, эркин фикрлаш, ўзаро 

мулоқотларда фаол иштирок этишга ўргатиш, ўқишга бўлган қизиқишларини 

ошириш каби ўқув фаолияти турлари илғор педагогик технология асосини ташкил 

этади. 

Замонавий педагогик технологиялар талабаларни эгаллаѐтган билимларини 

уларнинг ўзлари қидириб топишлари, мустақил ўрганиб, таҳлил қилишларига, ҳатто 

хулосаларни ҳам ўзлари келтириб чиқаришларига ўргатади. Тажрибалар кўрсатдики, 

бошланган ишни сабр - тоқат билан мустақил равишда тинмай изланиш орқали 

охирига етказганларгина ҳаѐтда кўзлаган мақсадларига эришадилар. Талабаларда ана 

шу хислатларни тарбиялашда мустақил ишларни ташкил этиш ўзига хос алоҳида ўрин 

тутади. Ундан ташқари, ҳозирги кунда ахборот оқимининг ниҳоятда кўплиги, фан-

техника тараққиѐти туфайли ўқитувчи қанчалик моҳир бўлмасин, дарс жараѐнида фан 

бўйича барча билим, ахборотларни талабаларга етказа олмайди. Уни тўлдиришнинг 

ягона йўли талабаларнинг ўз устида мустақил ишлашларидир. Мустақил ишларнинг 

яна бир ижобий томони у мустақил фикрлашни ҳам ривожлантиради. Шунинг учун 

ҳам ҳозирги кунда талабаларнинг мустақил ишини ташкил этишга алоҳида диққат 

қаратилмоқда. Мустақил иш турлари ва шакллларини танлашда “оддийдан 

мураккабга”, “умумийликдан аниқ муаммони ҳал қилишга” тамойилларига амал 

қилиш керак. Мустақил иш топшириқлари фан хусусиятларидан келиб чиққан ҳолда 

ѐзма, амалий, график ва ижодий характерда бўлиши мумкин. Рефератни тайѐрлашда 

талабаларга фан ўқитувчиси мавзу бўйича асосий ва қўшимча адабиѐтларни танлаш, 

улардан муҳимларини ажратиш, танланган мавзуни тўла ѐритиб берувчи режа 

тузишда нималарга диққатни қаратиш кераклиги ҳақида маслаҳат беради. 

Мустақил ишни бажариш давомида талаба тушунмаган саволи бўйича маслахат 

учун ўқитувчига мурожаат қилади. Мавзу юзасидан тузилган режа унча кўп 

бўлмаслиги керак. Мустақил ишларни фанлардан ўқув семестри бошида талабаларга 

тақсимлаб, уларни қабул қилиш муддатларини белгилаб берилиши талабаларда 

мустақил ишни бажаришга бўлган масъулиятни оширади. Маъруза дарсларида 

бевосита ўтилаѐтган мавзуга оид мустақил ишларни талабалардан сўраш орқали 

мустақил ишлар учун ажратилган вақтларни тежаш ва талабаларда мустақил ишларни 

бажаришга бўлган масъулиятни ошириш мумкин. Масалан: “Темир-бетон ва тош 

конструкциялари” фанидан “Эгилишга ишлайдиган темир-бетон элементларни 

нормал кесимлар бўйича мустаҳкамликка ҳисоблаш” мавзусидаги маъруза 

дарсларини ўтишда шу мавзуга бевосита боғлиқ бўлган “Эгилувчи элементларни 

нормал кесим бўйича бузилишга синаш” тажриба мавзуси бўйича мустақил иш 

тайѐрлаган талабаларнинг изланишлари натижаларини эшитиш бошқа талабаларни 

мавзуга бўлган қизиқишларини оширишга ҳамда уларнинг мавзу юзасидан қўшимча 

билимларга эга бўлишига олиб келади. Бундан ташқари мавзуга инновацион 

ѐндашган холда виртуал холатда мавзуни ѐритиб берса ҳам бўлади. Бунда мустақил 

ишни тайѐрлаган талабаларнинг ўз фикрини баѐн эта олиши уни бошқа талабаларга 

ҳам етказиб бериш қобилияти ошибгина қолмай, мустақил ишдаги айрим 

камчиликлари ҳам кўриниб қолади. Натижада мустақил иш, яъни реферат 

камчиликларини бартараф этган ҳолда топширишга муваффақ бўлади. Бунда 

ўқитувчи ҳам, талаба ҳам вақтдан унумли фойдаланган бўладилар. 

Талабаларнинг мустақил ишлашларига таъсир этувчи омиллардан бири уйда 

бажариладиган ишга сарфланадиган вақт билан белгиланади. Шунинг учун бир 

томондан қатъий мақсадга йўналтирилган мустақил ишни танлаш масаласи турса, 

иккинчи томондан талабаларнинг бўш вақтларидан самарали фойдаланиш масаласи 

туради. Ўқитувчи бу борада талабаларга мустақил ишни қандай ташкил этиш ва 

ўзлаштиришда яхши натижаларга эришиш мумкинлиги ҳақида маслаҳат беради. 

